
நானாகத் தேடிக்கொண்ட வினைதான்!” என்றான் ராமமூர்த்தி.

‘அப்படி என்ன வினையைத் தேடிக்கொண்டு விட்டீர்கள்?”

‘ஒன்றுமில்லை; மாதா பிதா குரு தெய்வம்’ என்று பெரியோர்கள் சொல்லியிருக்கிறார்களே என்று குருவைத் தெய்வமாகக் கொண்டேன். அந்தக் குரு என்னடாவென்றால் தன்னையும் பிசாசாக்கிக்கொண்டு, என்னையும் ஏறக்குறையப் பிசாசாக்கிவிட்டது!”

இதைக் கேட்டதும் கல்யாணி சிரித்தாள்; சிரித்து விட்டுக் கேட்டாள்.

‘இதை ஏன் காலையிலேயே நீங்கள் என்னிடம் சொல்லவில்லை?”

‘புது மாடாச்சே, மிரண்டுவிடுமோ என்ற அச்சம்தான்’

‘உங்கள் கண்ணுக்கு நான் மாடாகத் தோன்றுகிறேனா?”

‘அதற்காக நீ கோபித்துக் கொண்டுவிடாதே, மனிதனை விட மாடு எவ்வளவோ மேல்!”

‘இந்த ஞானோதயம்கூட உங்கள் குருநாதரால் ஏற்பட்டதுதானோ?”

“ஆம், மனிதனைவிட மாட்டைத்தான் ரொம்பப் பிடிக்கும் அவருக்கு. அதிலும் காயடித்தமாடு என்றால் அதன் கழுத்தைத் தன் இரு கைகளாலும் வளைத்துப் பிடித்துக் கொண்டு ஆனந்தக்கண்ணிர் வடிக்க ஆரம்பித்துவிடுவார்'

		 இப்பக்கம் கடைசியாக 19 மார்ச்சு 2018, 05:22 மணிக்குத் தொகுக்கப்பட்டது.

